
«ЎЗБЕКИСТОН МАДАНИЯТИ ВА САНЪАТИ ФОРУМИ» ЖАМҒАРМАСИ, 
«ҲАЁТ УЧУН!» КЎКРАК БЕЗИ САРАТОНИ МИЛЛИЙ УЮШМАСИ,

«АЁЛЛАР КЕНГАШИ» РЕСПУБЛИКА ЖАМОАТ БИРЛАШМАСИ, 
СЬЮЗАН КОМЕН (SUSAN G.KOMEN FOR THE CURE) НОМИДАГИ КЎКРАК САРАТОНИГА ҚАРШИ КУРАШ ФОНДИ 
ПРЕСС-РЕЛИЗ

Сьюзан Комен номидаги кўкрак саратонига қарши кураш фондининг “Ҳаёт учун!” хайрия форум-марафони ташкилий қўмитаси вакиллари учун маҳорат дарслари
Сьюзан Комен номидаги кўкрак саратонига қарши кураш фонди (АҚШ) вакиллари юртимизга ташрифи доирасида 25-26 январь кунлари соат 10.00 дан 18.00 гача Фонд Форум Анжуманлар залида икки кунлик тренинг ўтказишади. Улар “Ҳаёт учун!” кўкрак бези саратони миллий уюшмаси ҳамда “Аёллар кенгаши” республика жамоат бирлашмасидаги ҳамкасбларига ўз фаолияти ҳақида маълумотлар тақдим этади ва “Race for the Cure” (Шифо топиш учун югуриш) лойиҳасини ўтказишдаги тажрибаси билан ўртоқлашади. Эслатиб ўтамиз, бундан бир неча кун илгари, аниқроғи, 20 январь куни “Ҳаёт учун!” кўкрак бези саратони миллий уюшмаси Сьюзан Г. Комен номидаги мазкур жамғарма билан ҳамкорлик келишуви имзолаган эди. 

Бугунги кунга келиб Сьюзан Комен номидаги кўкрак саратонига қарши кураш фонди кўкрак бези саратонига қарши курашга қаратилган йирик хайрия ташкилоти ҳисобланади, қатор мамлакатларда хасталикни бошдан кечирган аёллар жамиятларини қўллаб-қувватлайди, касалликни даволаш бўйича методларни ишлаб чиқаришга маблағ ажратади ҳамда саратонни барвақт аниқлаш мақсадида жамият саводхонлигини оширишга ҳисса қўшиб келади. Ҳозирги кунда фонд 50 дан ортиқ давлатлар билан ҳамкорликни йўлга қўйган. Сьюзан Г. Комен номидаги жамғарма Марказий Осиё мамлакатлари орасида биринчи бўлиб Ўзбекистон билан ҳамкорлик меморандуми имзолади. Икки томонлама келишув қатор хайрия акциялари, хусусан, “Ҳаёт учун!” хайрия форум-марафони ўтказишни наарда тутади. Ушбу марафон бу йили халқаро мақомга эга бўлади.  

Ҳамкорликдаги спортга оид ва хайрия марафонлари жамоатчиликни кўкрак бези саратони ҳақидаги хабардорлигини ошириш ҳамда мазкур хасталикка қарши кураш учун маблағ тўплашга қаратилади. Сьюзан Комен номидаги кўкрак саратонига қарши кураш фонди бундай тадбирларни ўтказишда катта тажрибага эга халқаро ташкилотдир. “Race for the Cure” деб номланган илк марафон фонд ташаббуси билан 1983 йилда амалга оширилган эди. У аҳоли ўртасида катта эътирофга сазовор бўлиб, тез орада уни ўтказиш анъанага айланиб улгурди. Акциядан кўланган асосий мақсад кўкрак саратони касаллиги ва уни барвақт аниқлаш методлари  ҳақида аҳоли хабардорлигини оширишдир.

Фонднинг Susan G. Komen Global Race for the Cure акция-марафони салкам 30 йиллик тарихи мобайнида хастликни даволаш учун 2 млрд. АҚШ долларидан кўпроқ маблағ тўплашга муваффақ бўлди. Ҳар йили ушбу марафонда турли маҳсулотлар ва буюмлар савдоси уюштирилиб, бу ўз навбатида акциянинг қамровини янада оширади, кўплаб миллат вакилларини бирлаштиради.  
Жумладан, юртимизда сўнгги уч йил мобайнида мутахассислар ва жамоатчилик вакиллари, “Ҳаёт учун!” кўкрак бези саратони миллий уюшмаси саъй-ҳаракати билан кўкрак бези саратони ва аёллар репродуктив тизимининг бошқа онкологик касалликларини барвақт аниқлаш, ташхис қўйиш ва даволаш имкониятларини кенгайтириш жараёни фаоллаштирилди. Ҳар йили уюшма аёлларни тиббий-ижтимоий ва руҳий жиҳатдан қўллаб-қувватлашга қаратилган қатор кенгқамровли тадбирларни ўтказиб келмоқда. “Ҳаёт учун!” хайрия форум марафони уюшманинг энг йирик оммавий лойиҳаси бўлиб, икки йил мобайнида унда республикамиз бўйлаб 38 минг киши иштирок этди. Марафонлардан тушган маблағга республикамиз бўйлаб аёллар учун бепул текширувлар ўтказилиб, бугунги кунда тиббий текширувдан ўтказилган ва дори-дармонлар билан таъминланган аёллар сони 15 минг нафарни ташкил этмоқда. 

